Milliy mass-mediani qoʻllab-quvvatlash va rivojlantirish jamoat fondining 2024-yildagi faoliyati toʻgʻrisida
HISOBOT
2024-yilda Milliy mass-mediani qoʻllab-quvvatlash va rivojlantirish jamoat fondi oʻzining besh yilligini nishonladi. 2019-yil noyabr oyida taʼsis etilganidan buyon Fond Oʻzbekistonda professional, barqaror va ochiq media muhitni shakllantiruvchi nufuzli va mustaqil tashkilot sifatida rivojlanib kelmoqda. Mazkur davrda Fond faoliyati jurnalistlar va blogerlarni qoʻllab-quvvatlash, soʻz erkinligini ilgari surish, mediasavodxonlikni oshirish va OAVdagi kasbiy standartlarni mustahkamlash kabi asosiy yoʻnalishlarni qamrab oldi.
2024-yilda Fond faoliyatidagi muhim tashkiliy yangilik Fond rahbariyatining oʻzgarishi boʻldi. 30-may kuni Vasiylik kengashi qarori bilan Akramjon Fozilov Fondning Vasiylik kengashi raisi etib tasdiqlandi, Jahongir Azimov esa direktor lavozimiga tayinlandi.
Yil davomida Fond jurnalistlarning malakasini oshirish, sohadagi dolzarb muammolarni muhokama qilish va media sohasida zamonaviy yondashuvlarni joriy etishga qaratilgan qator tadbirlar – seminarlar, treninglar va davra suhbatlarini oʻtkazdi.
14 va 26-mart kunlari ekologik jurnalistikaga bagʻishlangan davra suhbatlari boʻlib oʻtdi. Mazkur tadbirlarda OAVning iqlim oʻzgarishi muammolarini yoritishdagi oʻrni muhokama qilindi. Tadbirlar “Ekolog.uz” jamoat birlashmasi, Jahon iqtisodiyoti va diplomatiya universiteti va Toshkentdagi Vebster universiteti talabalari ishtirokida tashkil etildi.
Kasbiy etika va medianing barqaror rivojlanishi masalalari 28-mart kuni YXHTning Oʻzbekistondagi loyihalari koordinatori bilan oʻtkazilgan davra suhbatida, shuningdek, 8-may kuni boʻlib oʻtgan CFI Markaziy Osiyo media forumi doirasidagi sessiyasida koʻrib chiqildi. Bunda moliyaviy barqarorlik va samarali media-menejment masalalari atroflicha muhokama qilindi.
Eng samarali oʻquv tadbirlaridan biri 9-14-may kunlari nodavlat telekanallari jurnalistlari uchun oʻtkazilgan besh kunlik trening boʻldi. Oʻquv treningi France Médias Monde Akademiyasi ekspertlari ishtirokida tashkil etilib, unda kasbiy koʻnikmalarni takomillashtirish, xalqaro standartlarni oʻrganish va tajriba almashish imkoniyati yaratildi.
11-16-iyun kunlari Zamonaviy jurnalistika markazi bilan hamkorlikda 50 nafar talaba yoshlar va yosh media mutaxassislar ishtirokida “Summer Media Camp – 2024” yozgi media oromgohi tashkil etildi. Mazkur loyiha doirasida ishtirokchilar mediada ishlashning zamonaviy standartlari boʻyicha taʼlim olishdi hamda turli madaniy tadbirlarda qatnashdilar.

2024-yilda jurnalistlarda sud jarayonlarini toʻgʻri va kasb etikasi jihatdan muvozanatli yoritish koʻnikmalarini shakllantirish masalasiga katta eʼtibor qaratildi. Apreldan dekabr oyigacha Oʻzbekiston Respublikasi Oliy sudi, AQSh Xalqaro taraqqiyot agentligi (USAID) va “East-West Management Institute” xalqaro NNT koʻmagida Fargʻona, Xorazm, Buxoro, Surxondaryo va Toshkent viloyatlarida jurnalistlar va blogerlar uchun mintaqaviy treninglar, shuningdek talabalar uchun oʻquv sessiyalari oʻtkazildi. Tadbirlarda axborot olishga oid huquqiy masalalar, sud jarayonlarining shaffofligi va gender zoʻravonligi bilan bogʻliq ishlarni yoritish tamoyillari chuqur oʻrganildi.

2024-yil boshida Mass-media fondi Oʻzbekistonda SHE LEADS (Supporting Her Empowerment: Leading Engagement and Digital Safety to Stop TFGBV) loyihasining milliy hamkoriga aylandi. “Search for Common Ground” xalqaro NNT tomonidan muvofiqlashtiriladigan mazkur loyiha raqamli xavfsizlikni targʻib qilish, ayollarning onlayn maydondagi oʻrnini mustahkamlash va texnologiyalar vositasida sodir etiladigan gender zoʻravonligiga qarshi kurashga qaratilgandir. Ushbu tashabbus doirasida iyuldan noyabrgacha Fond bir qator tadbirlarni amalga oshirdi: Toshkentda raqamli xavfsizlik boʻyicha davra suhbati (18-iyul), Bishkekdagi mintaqaviy treningda Fond vakillarining ishtiroki (30-iyul), shuningdek noyabr oyida Toshkent va Fargʻonada raqamli huquqlar, internet xavfsizligi va gender sezgir kontent yaratish boʻyicha oʻquv seminarlari oʻtkazildi. 3-dekabr kuni “Gender zoʻravonligiga qarshi faol 16 kun” global aksiyasi doirasida blogerlar va faollar ishtirokida raqamli muhitdagi zoʻravonlik muammosini yoritishga qaratilgan ijtimoiy tarmoqlarda maxsus axborot aksiyasi uyushtirildi.
Bundan tashqari, 13-noyabr kuni BMTning Oʻzbekistondagi OITS boʻyicha dasturi (UNAIDS) va Oʻzbekiston OITSga qarshi kurash markazi bilan hamkorlikda OIV va OITS mavzusini mediada toʻgʻri yoritish boʻyicha trening tashkil etildi. Mazkur trening ijtimoiy stigmatizatsiyani kamaytirish maqsadini koʻzladi.

Soʻz erkinligini targʻib qilishdagi muhim voqealardan biri 3-iyul kuni Boʻstonliq tumanida oʻtkazilgan “Soʻz va axborot erkinligini taʼminlashning qonunchilik asoslari: Parlament va mustaqil ommaviy axborot vositalari” mavzusidagi seminar-trening boʻldi. Oʻzbekiston Respublikasi Oliy Majlisi Qonunchilik palatasi va YXHTning Oʻzbekistondagi loyihalari koordinatori bilan hamkorlikda tashkil etilgan ushbu tadbir jurnalistlarning huquqlari, rasmiy maʼlumotlardan foydalanish imkoniyatlari va davlat idoralari faoliyati shaffofligini oshirish mexanizmlarini muhokama qilish uchun muhim maydon vazifasini bajardi.

2024-yilda Mass-media fondi xorijiy tashkilotlar, diplomatik vakolatxonalar va xalqaro ekspertlar bilan hamkorlikda qator tashabbuslarni amalga oshirdi. 12-mart kuni Fond rahbariyati Fransiya elchixonasi va CFI (Fransiya media taraqqiyot agentligi) vakillari bilan uchrashuv oʻtkazib, media sohasining rivojlanishi va mintaqaviy media forumga tayyorgarlik masalalarini muhokama qildi.
7-iyun kuni Jahon iqtisodiyoti va diplomatiya universitetida "Sunʼiy intellekt davrida medianing transformatsiyasi" mavzusida davra suhbati oʻtkazilib, unda media sohasida sunʼiy intellektning imkoniyatlari va chaqiriqlari muhokama qilindi. Mazkur tadbir doirasida Moʻgʻulistonning “Faro Foundation” nodavlat tashkiloti bilan hamkorlik memorandumi imzolandi.
29-sentyabr kuni BMT Aholishunoslik jamgʻarmasi (UNFPA)ning Oʻzbekistondagi vakolatxonasi bilan hamkorlik memorandumi imzolandi. Mazkur hujjat gender tengligini targʻib qilish, reproduktiv salomatlikni himoya qilish va ayollar hamda qizlarga nisbatan zoʻravonlikka qarshi kurashga qaratilgandir.
3-oktyabr kuni Mass-media fondi direktori Jahongir Azimov YXHTning Varshavada oʻtkazilgan Inson oʻlchovlari boʻyicha konferensiyasida soʻzga chiqib, Oʻzbekistonda OAVning oʻrni, media sohasidagi islohotlar va jurnalistikaning rivojlanish istiqbollari toʻgʻrisida chiqish qildi.
17-oktyabr kuni Mass-media fondi va “East-West Management Institute” xalqaro NNT oʻrtasida oʻzaro anglashuv memorandumi imzolandi. Ushbu kelishuv OAVni rivojlantirish, nodavlat tashkilotlarni qoʻllab-quvvatlash va Oʻzbekistonda fuqarolik jamiyatini rivojlantirishga qaratilgan.
20-dekabr kuni Mass-media fondi, Yevropa-Oʻzbekiston iqtisodiy hamkorlik assotsiatsiyasi (EUROUZ) va OAV vakillari ishtirokida uchrashuv oʻtkazilib, unda media sohasini rivojlantirish istiqbollari, korporativ kommunikatsiyalar va jurnalistlarning malakasini oshirish masalalari chuqur muhokama qilindi.

Taʼlim va xalqaro loyihalardan tashqari, Fond 2024-yilda bir qator muhim madaniy va ijtimoiy loyihalarni amalga oshirdi.
19-yanvar kuni Tasviriy sanʼat galereyasida jadidchilikka bagʻishlangan “Xotira tunneli” koʻrgazmasi ochildi. Bir necha kun oʻtib, 23-yanvar kuni “Shahidlar xotirasi” memorial majmuasida jadid-maʼrifatparvarlarga bagʻishlangan devoriy surat (mural) yaratildi.
11-mart kuni Toshkent shahrida “Breathe Tashkent” va “Ekolog.uz” tashkilotlari bilan hamkorlikda amalga oshirilgan ekoaksiya doirasida Toshkentda 100 dan ortiq daraxt koʻchatlari ekildi.
27-iyun kuni Matbuot va ommaviy axborot vositalari xodimlari kuni munosabati bilan Fond soha rivojiga yosh jurnalistlarning qoʻshayotgan hissasini eʼtirof etuvchi video-murojaat tayyorladi.
3-dekabr kuni “Gender zoʻravonligiga qarshi faol 16 kun” xalqaro kampaniyasi doirasida blogerlar va faollar ishtirokida raqamli muhitdagi zoʻravonlik muammolarini yoritishga qaratilgan ijtimoiy tarmoqlarda maxsus axborot aksiyasi oʻtkazildi.

Milliy mass-mediani qoʻllab-quvvatlash va rivojlantirish jamoat fondining 2024-yildagi faoliyati toʻgʻrisidagi hisobot 2024-yil 25-dekabr kuni Fond Vasiylik kengashi aʼzolari tomonidan atroflicha muhokama qilindi. Kengash aʼzolari hisobot davrida Fond nafaqat Oʻzbekistonda media sohasini qoʻllab-quvvatlash va rivojlantirishga, balki mustaqil jurnalistikani mustahkamlash, soʻz erkinligi tamoyillarini ilgari surish, raqamli xavfsizlikni rivojlantirish va mediasavodxonlikni oshirishga qaratilgan ijtimoiy tashabbuslarni qoʻllab-quvvatlashga ham salmoqli hissa qoʻshganini taʼkidlab oʻtdilar.

